Улсын Их Хурлын 2003 оны намрын ээлжит чуулганы нээлтийн ажиллагаа 10 дугаар сарын 01-ний өдөр /Лхагва гариг/-ийн 10.00 цагт  Төрийн ордны нэгдсэн хуралдааны танхимд эхлэв.

Хуралдааныг Улсын Их Хурлын дарга С.Төмөр-Очир нээж, гишүүдийн ирцийг танилцуулав.

Нэгдсэн хуралдаанд ирвэл зохих 76 гишүүнээс 61 гишүүн ирж, 80,2 хувийн ирцтэй байв. Үүнд:

Чөлөөтэй: Д.Алтай, Н.Болормаа, Ж.Бямбадорж, Э.Гомбожав, Н.Гэрэлсүрэн, Д.Дэмбэрэлцэрэн, Д.Дондог, Д.Лүндээжанцан, Ж.Наранцацралт,  Ц.Оюунбаатар, Р.Сандалхан, Н.Содномдорж, Ц.Шаравдорж, Н.Энхболд.

Тасалсан: Б.Эрдэнэбат 

Улсын Их Хурлын дарга С.Төмөр-Очир Улсын Их Хурлын 2003 оны намрын ээлжит чуулганыг нээж үг хэлсний дараа Төрийн дуулал эгшиглэж, Улсын Их Хурлын гишүүд болон хуралдаанд урилгаар оролцогсод босч хүндэтгэв.

Улсын Их Хурлын чуулганы нээлтийн ажиллагаанд Монгол Улсын Ерөнхий сайд Н.Энхбаяр, Гадаад хэргийн сайд Л.Эрдэнэчулуун, Нийгмийн хамгаалал, хөдөлмөрийн сайд Ш.Батбаяр, Үйлдвэр, худалдааны сайд Ч.Ганзориг, Хүнс, хөдөө аж ахуйн сайд Д.Насанжаргал, Дэд бүтцийн сайд Б.Жигжид, Үндсэн хуулийн цэцийн дарга Н.Жанцан,  Үндэсний Статистикийн газрын дарга П.Бямбацэрэн, Үнэт цаасны хорооны дарга С.Гүндэнбал, Төрийн  хянан шалгах хорооны дарга Л.Жавзмаа, Төрийн захиргааны албаны зөвлөлийн дарга Ж.Норовсамбуу, Сонгуулийн ерөнхий хорооны дарга Ж.Ядамсүрэн, Нийслэлийн Засаг дарга бөгөөд Улаанбаатар хотын захирагч М.Энхболд, Нийслэлийн ИХТ-ийн дарга Т.Билэгт, Ерөнхийлөгчийн зөвлөх Я.Долгоржав, УИХ-ын даргын зөвлөх Г.Чулуунбаатар, Засгийн газрын ХЭГ-ын тэргүүн дэд дарга Л.Хангай, Засгийн газрын ХЭГ-ын дэд дарга Б.Шатар, МАХН-ын Ерөнхий нарийн бичгийн дарга Д.Идэвхтэн, АН-ын  дарга М.Энхсайхан, Улаанбаатарт  суугаа дипломат  төлөөлөгчийн газрын  тэргүүнүүд, олон улсын байгууллагын ажилтнууд  оролцов.

Улсын Их Хурлын 2003 оны намрын  ээлжит чуулганы  нээлтийн ажиллагаанд Монгол Улсын Ерөнхийлөгч Н.Багабандиас ирүүлсэн илгээлтийг Монгол Улсын Ерөнхийлөгчийн зөвлөх Я.Долгоржав уншиж танилцуулав.

Монгол Улсын Ерөнхий сайд  Н.Энхбаяр  үг хэлэх байсан боловч  Улсын Их Хурлын  гишүүн Л.Гүндалай  цөөнхөөр үг хэлүүлэхийг шаардаж Улсын Их Хурлын чуулганы индэрт зөвшөөрөлгүй гарч, индрийн өмнө  “Радио, телевиз нэвтрүүлгээ бүү таслаарай”  гэсэн бичиг  тавьж 10-аад минут хуралдааныг тасалдуулав.

Улсын Их Хурлын дарга С.Төмөр-Очир Улсын Их Хурлын гишүүн Л.Гүндалайг хурал үймүүлж байгааг дахин дахин  сануулж,  хуралдааны дэгийг сахиж,  Улсын Их Хурлын чуулганы нээлтийн ажиллагааг үргэлжлүүлэх бололцоо олгож өгөхийг хүсч байв.

Улсын Их Хурлын гишүүн Н.Ганбямба, У.Хүрэлсүх нар Улсын Их Хурлын чуулганы нээлтийн ажиллагаан дээр Монгол Улсын Ерөнхий сайд Н.Энхбаярыг үг хэлүүлэх талаар  горимын санал хэлэв.

Улсын Их Хурлын гишүүн Л.Гүндалай Монгол Улсын Ерөнхий сайд Н.Энхбаярыг үг  хэлэх бололцоо олгоогүй учир Монгол Улсын Их Хурлын дарга С.Төмөр-Очир  Ерөнхий сайдаас хэлэх үгээ бүрэн эхээр нь телевиз, радио, сонин, хэвлэл мэдээллийн хэрэгслээр ард түмэнд хүргэхийг хүсч хуралдаан хаасныг мэдэгдэв. 

Энэ өдрийн хуралдаан 10 цаг 35 минутад өндөрлөв. 

ТАНИЛЦСАН:

ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА 




Н.ЛУВСАНЖАВ

ТОВЧ ТЭМДЭГЛЭЛ ХӨТӨЛСӨН:

ХУРАЛДААНЫ НАРИЙН

БИЧГИЙН ДАРГА 






Д.ЦЭНДСҮРЭН
УЛСЫН ИХ ХУРЛЫН 2003 ОНЫ НАМРЫН ЭЭЛЖИТ ЧУУЛГАНЫ

10 ДУГААР САРЫН 01-НИЙ ӨДӨР /ЛХАГВА ГАРИГ/-ИЙН НЭГДСЭН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
 С.Төмөр-Очир: Улсын Их Хурлын гишүүдийнхээ өглөөний амгаланг айлтгая.

Улсын Их Хурлын 54 гишүүн ирж, ирц 71,1 хувьтай байна. 

Эрхэм хүндэт Ерөнхий сайд аа
Улсын Их Хурлын эрхэм гишүүд ээ
Хатагтай, ноёд оо


 Монгол  Улсын Их Хурал бүрэн эрхийнхээ хугацааны  долоо дахь удаагийн ээлжит чуулганыг  эхэлж байна. Төлөвлөж боловсруулсан хөтөлбөр зорилтынхоо хэрэгжилтийн явцыг дүгнэн цэгнэж, үйл ажиллагааныхаа үр дүнг ард түмнээрээ үнэлүүлэх хугацаа жилээр биш сар, өдрөөр тоологдох  боллоо. 


Төрийнхээ бодлого, үйл ажиллагааг дэмжсэн өргөн олон түмнийхээ уйгагүй хөдөлмөр, хичээл зүтгэлийн үр дүнгээр  эдийн засаг, нийгмийн  өөрчлөлт шинэчлэл,  бүтээн байгуулалтын бодит алхамууд хийгдэж байна.   Төрийн байгууллагууд, төрийн албаны шинэ тогтолцоо зүгширч, ард түмнийхээ төлөө үйлчилдэг,  үүргээ биелүүлж,  хариуцлага хүлээдэг эрх зүйт  төрийн механизм  төлөвшиж байна.  Ардчиллын үнэт зүйлс, зах зээлийн эдийн засгийн  нийтлэг жишиг,  хэм хэмжээ нийгмийн харилцаа,  хүмүүсийн амьдрал, ажил үйлсэд  хэвшин бэхжих үйл явц эргэлт буцалгүй  өрнөж байна. 


Монгол Улс ардчиллыг сэргээн тогтоож,   зах зээлийн нийгмийн харилцаанд амжилттай шилжсэн,  хөгжиж буй орныхоо  олон улсын статусыг  баталгаажуулах чиглэлээр бодит алхам хийж чадлаа. 


Өнгөрсөн 9 дүгээр сард Улаанбаатар хотноо болсон “Ардчиллыг шинээр болон сэргээн тогтоосон  орнуудын ү бага хурал”, энэ хурлын хүрээнд зохион байгуулагдсан  Парламентчдын болон Иргэний нийгмийн чуулга уулзалтууд нь манай ардчиллын хөгжлийг  дэлхий дахин хүлээн зөвшөөрч, дэмжиж байдгийн бодит илэрхийлэл,  манай туршлага, ололт амжилтыг олон улсын хэмжээнд сурталчлах  улс төр, ажил хэргийн томоохон арга хэмжээ байлаа. 

Дэлхийн хэмжээний энэ бага хурлыг анх удаа эх орондоо амжилттай зохион байгуулсан  нь   тив дэлхий янз бүрийн улс үндэстний ардчилсан хөгжлийн ололтоос суралцах, тэдэнд өөрсдийгөө ойлгуулах,  туршлага сургамжаа харилцан  хуваалцах,  ардчилсан ололтоо дэлхий нийтийн  хэмжээнд баталгаажуулах, улсынхаа гадаад харилцааг өргөтгөх  зэрэг  олон талын чухал ач холбогдолтой үйл явдал  болсныг  онцлон тэмдэглэж байна.  


Бүрэн эрхийнхээ хугацаанд хийж амжуулсан, хэрэгжүүлж эхэлсэн бүхнээ дүгнэн нягталж үзвэл Та бидний дэвшүүлсэн хөтөлбөр,  ард түмэндээ амласан амлалтууд биелэгдэх бүрэн боломжтой байна.  


Чуулганы завсарлагааны  хугацаанд Та бид орон нутагт тойрогтоо  ажиллаж,  хууль, төрийн бодлогыг сурталчилахын зэрэгцээ  Засгийн газрын мөрийн хөтөлбөр, хуулийн  хэрэгжилттэй танилцаж, намрын ээлжит чуулганаар хэлэлцэх хуулийн төслүүдийн талаар олон нийтийн санаа бодлыг судаллаа. 


Төр засгийн бодлого, шийдвэрийг хүлээн авч хэрэгжүүлэхийн төлөө төрийн байгууллага, тэдгээрийн албан тушаалтнууд, иргэд  хөдөлмөрчид  тал талаасаа санаа тавин хичээж байгаа нь  бидэнд урам зориг өгч байна.   Олон жил дараалан ган, зуд    тохиолдсноос малгүй болж амьжиргааныхаа гол эх сурвалжаас салсан малчид хөдөлмөрчдийн амьдрал хүнд байгаа боловч тэд үр тариа,  төмс хүнсний ногоо тариалах,  хөрөнгө хүчээ нэгтгэн хоршоо байгуулж боломжиндоо тохирсон үйлдвэрлэл үйлчилгээ эрхлэх зэргээр  амьдрал ахуйгаа шинэ хэлбэрээр төвхнүүлж байна.  Ийм идэвхтэй амьдрал, бүтээлч санаачилгыг  төр засаг урамшуулж, бодлого зохицуулалт, хууль эрх зүйн болон санхүү, хөрөнгийн  дэмжлэг үзүүлэх бүх боломж нөөцийг дайчлан ашиглах  нь чухал гэж үзэж байна. 


Эрх зүйт төрийн хууль хяналтын байгууллага бие даасан шүүхийн  тогтолцоо зүгшрэхийн хэрээр олон түмний  эрх зүйн боловсрол дээшилж,  хуулийг нарийн судалж, түүнийг  дээдлэн эрхэмлэж,   хуулийн хүрээнд амьдрах гэсэн ухамсар, соёл  улам бүр нэмэгдсээр байна.  Олон түмний эрх зүйн боловсролын энэ эрүүл, зохистой үйл явцын хурдацыг болон шүүх эрх мэдлийн байгууллагуудын шинэчлэл  гүйцэхгүй  удааширч байгаагаас  тэдний нэр хүнд ард түмний дунд ихээхэн доогуур байна.

 Дуулиан шуугиан тарьж, хүмүүсийн анхаарлыг татсан хэргүүдийг шалгаж шийдвэрлэх ажил сунжирсаар  эцэст нь сураг алдардаг, эсвэл хэрэгсэхгүй болгосон  тухай мэдээ гараад өнгөрдөг ядвал бараг зуршил   болчихлоо. Ийм тохиолдлууд гарах болгондоо  прокурор, шүүхийн байгууллагад итгэх олон түмний итгэл алдрахад хүргэж байна.  Хууль тогтоох, хуулийн хэрэгжилтэд хяналт тавих дээд эрхийг хэрэгжүүлдэг байгууллагын хувьд  УИХ, ялангуяа Хууль зүйн байнгын хороо, Төрийн байгуулалтын байнгын хороод  энэ чиглэлээр онцгой анхаарч тодорхой арга хэмжээ авах шаардлагатай гэж үзэж байна. 

Ажилгүйдлийг багасгах, ядуурлыг бууруулах,  иргэдийн амьжиргааны түвшинг дээшлүүлэх, цалин тэтгэвэр тэтгэмжийг нэмэгдүүлэх   талаар  манай төр засаг өөрөөсөө хамаарах бүхнийг хийж, бүхий л  нөөц бололцоогоо дайчлан ажиллаж байна. үүнийг олон түмэн ойлгож, бүхнийг төр засгаас шаардахгүй  байгаа  боловч  хүний  амьдралын  өдөр тутмын анхдагч хэрэгцээтэй шууд холбоотой байдаг эдгээр  эмзэг асуудлыг алхам алхамаар шийдвэрлэхийн төлөө, энэ чиглэлээр  ард түмэндээ амласан амлалтаа хэрэгжүүлэхийн төлөө урьд урьдынхаасаа илүү их идэвхи санаачилга, хүчин чармайлт гаргах  хэрэгтэй.

 Дэлхий  дахины хөгжил,  дэвшлийн эрчимтэй хурдац, түүнээс хоцрохгүй байхын төлөө монгол хүн бүрийн гаргаж байгаа хүчин чармайлт бүхэн  цаг хугацааны үнэ цэнийг ихээхэн өргөж, хором  ч алдалгүй үр нөлөөтэй ажиллахыг   шаардаж байгаа болохоор  Та бидний хэнд маань  ч тулгамдсан асуудлыг  хойш тавьж алгуурлах,  санаа амарч тайвшрах боломж  байхгүй юм. 


Өнөөдөр үйл ажиллагаагаа эхэлж буй УИХ-ын  намрын ээлжит чуулган энэ шаардлагыг тусгаж өндөр ачаалалтай ажиллаж, улс төр, эрх зүйн болон эдийн  засаг, нийгмийн  чухал ач холбогдол бүхий олон хууль, бодлогын баримт бичгийг хэлэлцэн батлах болно. 


Эрхэм гишүүд ээ,

Манай УИХ бүрэн эрхийнхээ хугацааны хамгийн сүүлчийн Улсын төсөв,  Монгол Улсын эдийн засаг,  нийгмийг 2004 онд хөгжүүлэх   үндсэн чиглэл  болон  Төрөөс мөнгөний талаар баримтлах бодлогыг хэлэлцэх гэж байна. 

2004 он бол Засгийн газрын үйл ажиллагааны хөтөлбөр хэрэгжих  төгсгөлийн  бөгөөд 2000 оноос эхлэн Засгийн газраас төлөвлөсөн зорилт, арга хэмжээнүүдийг хэрэгжүүлж дуусган,  хүрсэн үр дүн, ахиц өөрчлөлтийг дүгнэх,  дараагийн шатны зорилтуудыг бодитой тодорхойлох нэн чухал жил байх болно.

Энэ оны улсын төсөв нь манай улсын эдийн засаг, нийгмийн хөгжлийн өнөөгийн бодит үр дүнд тулгуурлан Монгол Улсын Засгийн газрын үйл ажиллагааны хөтөлбөрийн зорилтыг хэрхэн хангаж байгааг илтгэн тодорхойлох, улсын төсвийн удирдлага, төрийн албаны шинэчлэлийн талаар төрөөс явуулж байгаа бодлого, арга хэмжээний хэрэгжилтийн хоёр дахь жилийн нэн чухал баримт бичиг болох юм.

2004 оны төсвийн төслийг боловсруулахдаа  эдийн засаг, нийгмийн хөгжил, төсвийн тэнцвэрийн макро үзүүлэлтэд тулгуурлахын сацуу Засгийн газрын Хөтөлбөрт заасан зорилтуудыг төсвийн талаас хангах, дунд хугацаанд улсын санхүү-төсвийн гол нааштай тэнцвэрт харьцааг хадгалах зарчим баримталсан байна.


УИХ-аар энэ төсвийн төслийг хэлэлцэхдээ дотоодын нийт бүтээгдэхүүний бодит өсөлтийг нэмэгдүүлж, төсвийн багтаамжийг сайжруулах, Засгийн газрын Хөтөлбөрт заасны дагуу аж ахуйн нэгжийн орлогын албан татварыг бууруулах, хүн амд татварын хөнгөлөлт үзүүлэх, төрийн албанд ажиллагсдын цалин хөлс, нийгмийн даатгалын сангаас өндөр насны тэтгэвэр авагчдын тэтгэврийн хэмжээг тус тус нэмэгдүүлэх, нийгмийн эмзэг бүлгийг ядуурлаас сэргийлж, өрхийн амьжиргаанд нь төрөөс дэмжлэг үзүүлэх, хөдөлмөр эрхлэлтийн түвшинг дээшлүүлэх, боловсрол, эрүүл мэндийн зэрэг нийгмийн салбаруудын хөгжлийг хангах, улс орны дэд бүтцийг хөгжүүлэх, түүний дотор хөдөө орон нутгийн цахилгаан эрчим хүчний хангамжийг сайжруулах, зам, гүүрийн барилга байгууламжийн хүрээг өргөтгөх, сургууль, эмнэлэг, соёлын байгууллагын засвар үйлчилгээг төсвийн санхүүжилтээр дэмжиж, тэдгээрийн хэвийн ажиллагааг хангуулах, төсвийн удирдлагыг боловсронгуй болгох,  төрийн албаны ажлын чанар, үр нөлөөг дээшлүүлэх зэрэг гол гол ач холбогдол бүхий арга хэмжээг төсвийн бодлогоор хангах асуудлыг онцгой анхаарах ёстой гэж үзэж байна.    

УИХ-ын энэ удаагийн чуулганаар хэлэлцэн батлах Монгол Улсын эдийн засаг, нийгмийг 2004 онд хөгжүүлэх үндсэн чиглэл нь эдийн засаг, нийгмийн өнөөгийн байдал, 2003 оны хүлээгдэж байгаа гүйцэтгэл, Засгийн газрын үйл ажиллагааны хөтөлбөр, түүнийг хэрэгжүүлэх төлөвлөгөөнд тусгагдсан бодлогын зорилт, арга хэмжээнүүдийн хэрэгжилтийн явц, Монгол Улсын эдийн засаг, нийгмийг 2004 онд хөгжүүлэх бодлого, арга хэмжээг тодотгон боловсруулж, 2005-2007 он хүртэлх улс орны хөгжлийн хандлагыг тодорхойлсон дунд хугацааны бодлого, төлөвлөлтийн  үндсэн баримт бичиг байх юм.

Санхүүгийн зуучлалын хэмжээ, цар хүрээ өргөжин, энэ чиглэлийн өрсөлдөөн нэмэгдэж буй орчинд  төгрөгийн тогтвортой байдлыг хадгалах,  сүүлийн жилүүдэд банкны тогтолцоо, санхүүгийн зах зээлд бий болсон тогтворжилтыг бататган гүнзгийрүүлэхэд чиглэсэн төрийн мөнгөний бодлогыг энэ удаагийн чуулганаар батлах болно.

Хүний эрх, эрх чөлөөг олон улсын нийтээр хүлээн зөвшөөрөгдсөн хэм хэмжээ, үндсэн хуулийн үзэл баримтлалын  дагуу баталгаажуулах ажил  дэс дараатай хийгдсээр байгаа билээ. Энэ ажлын хүрээнд хүний эрхийг төрийн хамгаалалтад баталгаатай байлгаж хүн бүр өөрийн эрх, үүргийг ухамсарлан, түүнийгээ  хэрэгжүүлж чаддаг байх зохистой тогтолцоо, ардчилсан нийгмийн  үр нөлөөтэй механизм  бий болгох зорилгоор боловсруулсан  “Монгол Улсад хүний эрхийг хангах үндэсний хөтөлбөр”-ийг  2002 оны намрын чуулганаар хэлэлцэж зохих өөрчлөлт оруулан  дахин боловсруулах чиглэл өгсөн юм. Энэ удаагийн чуулганаар өөрчлөлт оруулж дахин боловсруулсан хөтөлбөрийн төслийг хэлэлцэх гэж байна.   Уг төслийг хэлэлцэхдээ  хүний эрхийг хангах талаар хүрсэн түвшин, одоо байгаа нөхцөл байдал, тулгамдсан асуудлаа  бодитой үнэлэн дүгнэж,  Монгол Улсын төр засаг, иргэний нийгмийн байгууллагууд, хувийн хэвшил, иргэд хөдөлмөрчдийн санаа бодол, олон улсын нийтлэг жишгийг  сайтар харгалзан  тун нухацтай хандах шаардлагатай гэж үзэж байна. 

  
Хүний хөгжлийн асуудал эдийн засаг, нийгмийн бодлогын төвд тавигдаж буй өнөө үед хүний хөгжлийг хангах, хүн амын эрүүл мэндийг хамгаалж бэхжүүлэх, тэдний бие бялдарыг хөгжүүлэх, чөлөөт цагийг үр дүнтэй өнгөрүүлэх гол хэрэглүүр, улс, эх орныхоо нэр хүндийг олон улсын тавцанд дуурсган сурталчилахад  онцгой чухал үүрэгтэй байдаг биеийн тамир, слортын хөгжлийн асуудлыг бодлогын хэмжээнд нухацтай ярилцах  бодит шаардлага байгаа  гэж УИХ үзэж байна.  үүнийг иш үндэс болгож “Биеийн тамир, спортын тухай” хуулийг энэ удаагийн намрын чуулганаар хэлэлцэх  болно.    

Энэ хуулийн үзэл баримтлал нь биеийн тамирын хөдөлгөөнийг хүн амын өдөр тутмын дадал заншил,  амьдралын ухаалаг хэрэгцээ  болгон төлөвшүүлэх,   эрүүл мэндээ хамгаалах, өвчлөлөөс урьдчилан сэргийлэх үндсэн хэрэгсэл болгож хөгжүүлэх,  энэ хөдөлгөөнийг нийгмийн амьдралын бусад салбарын  хөгжилтэй уялдуулан зохицуулах,  улмаар их спортыг дэлхий нийтийн хөгжлийн чиг хандлагад  нийцүүлэн  мэргэжлийн түвшинд хүргэж хөгжүүлэх тамирчдын спортын амжилтыг ахиулахад  чиглэж байгаа юм.

 
Хүний эрүүл мэнд, ялангуяа, өсвөр залуу үеийнхний оюун ухааны чадавхийг хамгаалан хөгжүүлэхийн тулд дэлхий нийтээрээ иод дутлын эмгэгийг устгах талаар идэвхтэй  үйл ажиллагаа өрнүүлж байгаа билээ.  Монгол Улс энэ ажлын хүрээнд  олон талын үйл ажиллагаа явуулж байгаа бөгөөд энд эрх зүйн шинэ орчин бүрдүүлэх хэрэгцээ амьдралаас урган гарч байна.  Хүний оюуны чадавхийг бууруулж, эрүүл мэндэд хохирол учруулдаг энэ эмгэгийг тууштай багасгаж, үр нөлөөтэй ажиллах эрх зүйн татай орчин бүрдүүлэх зорилгоор “Иод дутлын эмгэгээс сэргийлэх тухай” хуулийг  батлах нь монголын ард түмний эрх ашигт нийцэж, үр удмынхаа оюун ухааны өндөр чадамжийг хамгаалахад  чухал ач холбогдолтой байх болно.  

Хүн амынхаа эрүүл мэндийг хамгаалах, өвчин эмгэгийг илааршуулахад  рашаан, сувилалын үйлчилгээ  багагүй үүрэг гүйцэтгэдгийг манай ард түмэн сайн мэддэг. Гэтэл сүүлийн жилүүдэд рашаан усны орчмын экологийн тэнцвэр алдагдах, ундрага нь багасах,   зохисгүй ашиглалтаас хамаарч найрлага, үйлчилгээнд нь өөрчлөлт орох зэрэг анхаарал татсан  асуудлууд цөөн биш гарах боллоо. 

Рашааныг зүй зохистой ашиглах учир зүйг иргэдэд ойлгуулах, тэдгээрийг цэвэр ариун байлгахад  орон нутгийн иргэдийн санаачилгыг дэмжих,  эрүүл ахуй, хамгаалалтын бүсийг тогтоож мөрдүүлэх, зөв ашиглах зан үйлд иргэдийг сургах зэрэг өргөн олныг хамарсан мэдээлэл, танилцуулга, зохион байгуулалтын арга хэмжээ хэрэгжүүлэх, хяналтын байгууллагын шалгалтыг тогтмол болгох,  рашааны эх үүсвэрийг паспортжуулах, хууль тогтоомж, ашиглалтын журам зөрчигсөдөд хүлээлгэх хариуцлагыг тодорхой болгох зэрэг цогц харилцааг эрх зүйн  хувьд зохицуулах  бие даасан хууль гаргах шаардлага  хойшлуулашгүй зорилт болж байна. 


Хотжих үйл явц эрчимтэй өрнөж,  хот, суурин газруудад  олон төрлийн үйлдвэр, үйлчилгээ хөгжиж байгааг дагалдан  байгаль орчинд халгүй арга технологиор үйлдвэрлэл, үйлчилгээ явуулах,  ахуйн болон үйлдвэрлэлийн гаралтай хог, хаягдлыг зайлуулах,  химийн бодисын зохистой хэрэглээг хангах, аюултай хаягдал бий болгодог  бодисын хэрэглээг багасгах, хүний эрүүл мэндэд үзүүлэх сөрөг нөлөөг арилгах,  байгаль орчин бохирдохоос хамгаалах,  урьдчилан сэргийлэх зэрэг нь өнөөдөр бүх нийтийн анхаарал татсан хурц  асуудлын нэг  болоод байна. 


Монгол Улс, түүний хот суурин газруудын нутаг дэвсгэрт бий болсон бодит нөхцөл байдлыг үнэлж, хүний эрүүл мэнд, хүрээлэн буй орчинд үзүүлэх хортой нөлөөллийг нь арилгах, түүнээс урьдчилан сэргийлэх зорилгоор ахуйн болон үйлдвэрлэлийн хаягдлыг цуглуулах,  тээвэрлэх, байршуулах болон түүхий эдийн эх сурвалж болгон дахин ашиглахтай холбогдсон харилцааг зохицуулах  “Ахуйн болон үйлдвэрлэлийн хаягдлын тухай” хуулийн төслийг хэлэлцэнэ. 


Макро эдийн засгийн тогтворжилт, эдийн засгийн өсөлтийг бататгах, бүтээн байуулалтын үйл явц, олон нийтийн  хөдөлмөрлөн бүтээх санаачилгыг тууштай дэмжих бодлогын хүрээнд   “Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай”, “Тариалангийн тухай” хуулиудын төсөл,  “Аж үйлдвэрийн парк байгуулж хөгжүүлэх үндсэн чиглэл” батлах тухай  УИХ-ын тогтоолын төслийг   намрын чуулган хэлэлцэн шийдвэрлэх болно. 

Хууль, шүүхийн байгууллагын үйл ажиллагааны  үлэмж чухал  нэг хэсэг бол   гэмт хэргийг илрүүлээд, гэм буруутныг тогтоосны дараа гэмт хэргийн улмаас учирсан хохиролыг барагдуулах асуудал юм. Энд хохиролыг тооцож тогтоохоос эхлээд  үнэлж барагдуулах хүртэл маш нарийн төвөгтэй харилцаа үйлчилдэг. Ялангуяа, нөхөгдөж сэргээгдэхэд хэцүү, үнэлж барагдуулахад төвөгтэй  эрүүл мэндийн, нэр төрийн, сэтгэл санааны хохиролын асуудал онцгой анхаарал татах боллоо.   “Гэмт хэргийн улмаас учирсан хохиролыг барагдуулах журмын тухай” хуулийн төслийг хэлэлцэхдээ бид  асуудлын чухам энэ  талд илүү их анхаарах нь чухал гэж үзэж байна. 


Хүний хууль ёсны эрх,  эрх чөлөөг бататган  хамгаалах,  иргэд аюулгүй эрүүл орчинд ажиллаж амьдрах боломжийг улам бүр өргөтгөх,  нийгэмд шударга ёс, хүмүүнлиг бөгөөд иргэнлиг харилцааг эргэлтгүй төлөвшүүлэхэд чиглэсэн  хэд хэдэн чухал хуулийн төслийг хэлэлцэхээр төлөвлөөд байна. Энэ чуулганаар хэлэлцэх “Согтууруулах ундаа хэтрүүлэн хэрэглэсэн этгээдийг албадан эрүүлжүүлэх тухай”,  “Гэр бүл дэх  хүчирхийлэлийн эсрэг хууль”-уудын төсөл нь  нэг талаас, өмнө батлагдсан хуулиудын залгамж холбоо, логик  гүйцээлтийн шинжтэй, нөгөө талаас,  өнөөгийн нийгмийн харилцааны бодит хэрэгцээ шаардлагыг тусгаж байгаа билээ. 


Сонгуулийн хууль, улс төрийн намуудын тухай хууль,  хэвлэл мэдээллийн эрх чөлөөний тухай хуулиуд ямар шатандаа, хэрхэн яригдаж байгаа  талаар иргэд сонгогчид ихээхэн анхаарч,  сонирхож байна. Эдгээр хуулийг боловсронгуй болгох бодит шаардлага бийг бид хаана хаанаа  сайн ойлгож байгаа.  Хуулиудын төсөл боловсруулах ажил хийгдэж эхэлсэн, зарим төсөл нь хэлэлцүүлгийн шатанд явж байна.  Бид төслүүдийн талаар  ажил хэрэгч хэлэлцүүлэг, мэтгэлцээн явуулж,  ухаалаг соёлтой зөвшилцөх замаар  нэгдсэн ойлголцолд хүрч дээрх хуулиудыг батлан гаргахын төлөө ажиллаж байгаа билээ. 


УИХ-ын эрхэм гишүүд ээ, 


Цаг хугацааны болон үүрэг, зорилтын онцгой  хариуцлагатай үед үйл ажиллагаагаа эхэлж буй энэ удаагийн намрын чуулган төлөвлөсөн арга хэмжээ, дэвшүүлсэн зорилтоо амжилттай биелүүлж, Монгол Улсынхаа эдийн засаг, нийгмийн хөгжил,    иргэдийнхээ амьдрал ахуйд ихээхэн ач холбогдол бүхий олон чухал хууль, УИХ-ын бусад шийдвэрийг хэлэлцэн шийдвэрлэж,  эрх зүйн шинэтгэлийг гүнзгийрүүлэхэд  үнэтэй хувь нэмэр оруулна гэдэгт итгэл дүүрэн байна. 


Монгол Улсын Их Хурлын   2003 оны намрын ээлжит чуулган нээснийг мэдэгдэе.

С.Төмөр-Очир: Улсын Их Хурлын 2003 оны намрын  ээлжит чуулганы  нээлтийн ажиллагаанд Монгол Улсын Ерөнхийлөгч Н.Багабандиас ирүүлсэн цахилгааныг Монгол Улсын Ерөнхийлөгчийн зөвлөх Я.Долгоржав танилцуулна.

Хатагтай, ноёд оо


Улсын Их Хурлын ээлжит чуулганы ажиллагаа эхэлж байгааг тохиолдуулан та бүхэндээ эрч хүч, эв нэгдэл, ухаалаг шийдэл, амжилт бүтээлийн дээдийг хүсэн мэндчилье. Улсын Их Хурлын энэ удаагийн чуулганы  нээлтийн ажиллагаа нь 2000 оны сонгуулийн үр дүнд бүрэлдэн бий болсон парламент, түүний байгуулсан Засгийн газрын бүрэн эрхийн хугацааны сүүлчийн жил нэгэнт эхэлж Улсын Их Хурлаас батлан гаргасан бодлого, чиглэл, Засгийн газрын үйл ажиллагааны хөтөлбөрийн хэрэгжилтэнд  хяналт шинжилгээ хийж, дутуугаа гүйцээн бүрэн хэрэгжүүлэх, нэгэнт хүрсэн үр дүн, ололт амжилт бүхнээ ард түмэндээ тайлагнах бэлтгэлээ хангах цаг тулж ирснийг анхааруулан сануулж байна.


Улсын Их Хурал бүрэн эрхийнхээ үлдэж буй хугацаанд хууль дээдлэх болон ардчилсан зарчмыг үйл ажиллагаандаа чанд мөрдлөг болгон, ажил үйлсээ улам эрчимжүүлж, Засгийн газар хөтөлбөрөө бүрэн хэрэгжүүлэхэд нь шаардлагатай тусламж дэмжлэг үзүүлж, бас үүргийнхээ дагуу хянаж шаардаж ажиллана гэдэгт итгэж байна.


Улсын Их Хурлын намрын  чуулганы ажиллагаанд амжилт хүсье.


Монгол Улсын Ерөнхийлөгч Нацагийн Багабанди


Нью-Йорк.

2003 оны 10 сарын 1


Л.Гүндалай: Их Хурлын даргаа би үг хэллээ

Сайн байцгаана уу? Энд хүрэлцэн ирсэн зочид төлөөлөгчид өө



Сайн байцгаана уу? Монголын радиог сонсож, Монгол телевизийг



үзэж байгаа Монгол түмэн ээ


Өнөөдөр энэ  гурван жилийн хугацаанд монголчууд цөөнхийнхөө үгийг сонсохгүй  байсаар өдийг хүрсэн нь маш харамсалтай билээ.  Өнөөдөр та бүхэнд  цөөнхийнхөө үгийг хүргэх боломж


С.Төмөр-Очир: Гүндалай гишүүн ингэж дэг зөрчиж болохгүй шүү.  Ганбямба гишүүн


Н.Ганбямба: Баярлалаа. Бид  хуулиа дээдлэх гол зарчим төрийн үйл ажиллагааг хуулиар зохицуулна гэдэг энэ ардчилсан эрх зүйн тогтолцоог бид гол хэм хэмжээг удирдлага болгоод тэгээд Улсын Их Хурлын  хуулин дотроо чуулганы нээлтийн ажиллагааг хуульчилсан. Чуулганы нэгдсэн хуралдааныг хуульчилсан. Хоёулангий нь хоёр өөр үйл ажиллагааг хуульчилчихаад, тэгээд өнөөдөр цөөнх гэдэг  нэрээр  үг хэлэх бол чөлөөтэй, нэгдсэн хуралдаан дээр байнгын үг хэлэх нь чөлөөтэй, нээлттэй байж байхад, нэгдсэн хуралдаан дээр хамгийн гол нь Ерөнхийлөгч, Ерөнхий сайд  үг хэлнэ, нам, эвслийн бүлгийн төлөөлөгч үг хэлнэ гэсэн хуулийн өнөөдөр мөрдөж байгаа заалтаа барихад яагаад болдоггүй юм бэ? Өөрөөр хэлбэл би дуугүй суугаад  хоёр гурван чуулганыг дараалан хараад тэсэхгүй арга ядаад өнөөдөр  горимын санал хэлэх гэж байна. Яагаад гэвэл бид нэгдүгээрт ардчиллыг дэмжиж байгаа бол ардчилсан нийгмийн эрх зүйн  гол хэм хэмжээ бол энэ зарчмыг барих ёстой. Бид нар хуулиа барих ёстой, төрийн үйл ажиллагааг хуульчлахын тулд чуулганы нээлтийн ажиллагааг хуульчилж өгсөн, нэгдсэн хуралдааныг хуульчлаад өгсөн. Та үг хэлэх эрх  чөлөөтэй, тэгээд  яагаад  та нэгдсэн хуралдаан дээр үг хэлдэггүй мөртлөө дараалаад  энэ чуулганы нээлт болгон дээр ингэж үймүүлдэг юм бэ?  Хоёрдугаарт  Монголын парламент залуу парламент,  13 жилийн дотор  эрх зүйн энэ зохицуулалтуудаа боловсронгуй болгоод яваад байгаа. Өмнө  яг нээлтийн  ажиллагааг зохицуулаагүй байх үед Уламжлалын нэгдсэн намын төлөөлөл үг хэлж байсан, тийм  зохицуулалт байгаагүй үед. Улам боловсронгуй болгоод шат ахиад явж байхад битгий хойноос чангаагаад байгаач, нэгдүгээрт.


Хоёрдугаарт, цөөнх үгээ хэлэх боломж олгооч гэх юм. Тэр боломж чинь хуулинд нээлттэй байж байгаа. Би горимын санал авсан учраас үгээ дуусгая. Тийм учраас цөөнхөөр үг хэлүүлэх хууль нээлттэй байж байхад битгий ингэж хурал үймүүлээд байгаач. Нэгдүгээрт, өнөөдөр хуулийн заалтаа баримтлаач, эсхүл  тэр хуулинд байгаа заалтыг өөрчлөх тухай асуудал тавибал энэ асуудал бол өөр асуудал. Ингээд чуулганы нээлт болгоныг үймүүлж байдаг энэ ажлаа таслан зогсоогооч ээ. Даргаа та  ингээд хурлаа зохицуулаач гэж хүсмээр байна.


С.Төмөр-Очир: Баярлалаа. Гүндалай гишүүн ээ. Би хуулиа баримталж, Улсын Их Хурал удирдаж байгаагийн хувьд хуулийн дагуу  хуулинд заагдсан, та өөрөө мэдэж  байгаа Улсын Их Хурлын тухай хуулийн 10.3-т Улсын Их Хурлын ээлжит чуулганы нээлт дээр Монгол Улсын Ерөнхийлөгч, Ерөнхий сайд, нам, эвслийн бүлгийн төлөөлөгч  үг хэлж болно гэсэн ийм заалттай. Би Их Хурал удирдаж байгаагийн хувьд Их Хурал өөрөө  хууль баталдаг байгууллагын хувьд хуулийн хэрэгжилтэд хяналт тавьдаг байгууллагын хувьд, Их Хурал өөрийнхөө нээлтийн үйл ажиллагаа бусад үйл ажиллагаан дээр хуулиа баримтлах ёстой. Тийм учраас бид таныг Улсын Их Хурлын гишүүн ч бай, Монгол Улсын Ерөнхийлөгч ч бай,  Их Хурлын дарга ч бай, Ерөнхий сайд ч бай, энгийн малчин хүн ч бай, ардчиллын өнөөгийн нөхцөлд хуулийн дагуу хуулиа баримталж ажиллах ёстой, ардчиллын нэг зарчим бол хууль баримтлах явдал мөн.  Тийм учраас та хуулиа баримталж Улсын Их Хурлын нээлтийн ажиллагааг хуулийн дагуу явуулж өгөхийг танаас хүсч байна.


Гүндалай гишүүнийг хуулиа хэрэгжүүлэхийг шаардаж  байна.


Гүндалай гишүүнийг Улсын Их Хурлын чуулганы нээлтийн ажиллагааг  явуулах бололцоо олгож өгөхийг хүсч байна.


Хүрэлсүх гишүүн горимын санал  гаргая гэж байна. Дараа нь Оюун гишүүн горимын санал  хэлье гэж байна.


У.Хүрэлсүх: Их Хурлын даргаа, энэ  арай дэндэж байна. Монгол Улсын төрөөр энэ Гүндалай гэдэг  нөхөр бүхэл бүтэн  З жил тоглолоо.  Энэ арай Монгол Улсын Ерөнхий сайд болчихоогүй биз. Монгол Улсын Ерөнхий сайдын хэлэх ёстой үгийг бүхэл бүтэн  гурван удаа тасалдуулсан. Монголын ард түмнийг бүхэл бүтэн гурван жил доромжиллоо. Монгол Улсын тусгаар тогтнол, Монгол Улсын Үндэсний аюулгүй байдал,  Монголын ард түмний түүхэнд  гай учрууллаа энэ нөхөр. Одоо үүнтэй хариуцлага тооцох цаг болсон байна. Спиртийн наймаачин байсан, контрбандын  хэрэгт холбогдож явсан, бусдыг гүтгэн доромжилдог, Монгол Улсын төрийн нууцыг задруулж, Монгол Улсын Хууль зүйн сайдыг гадаадын тагнуул  гэж гүтгэж явсан, гадаад ертөнцөд өөрийнхөө эх орныг муулж,  гадаад ертөнцөд өөрийнхөө ард түмнийг доромжилж ярьж явдаг. Хуулиа баримаар байна, хуулийн дагуу ажилламаар байна. Гадаадаас янхан хүүхнүүд оруулж ирж монголын ард түмний  оюун санааг хордуулдаг, найруулсан спирт зарж ард түмний оюун ухааныг мунхруулдаг, ард түмний халаасыг хоосолдог ийм нөхөр  Улсын Их Хурлын гишүүн болчихоод бүхэл бүтэн гурван жил ард түмнээр тоглолоо.  Оросын салбадай гэж  ийм нөхөр 18 дугаар зууны үед байсан юм гэнэ билээ. Монголын ард түмэн Гүндалай гэж  ямар нөхөр вэ гэдгийг сүүлийн  гурван жил харсан шүү дээ. Монголын төрийг яаж  үймүүлж байгааг харсан. Хөдөө орон нутагт ард түмэн шаардаж байгаа, энэ Гүндалай гэдэг нөхрөөр битгий төр үймүүлүүлээд бай, та нар яагаад хариуцлага тооцож болдоггүй юм бэ. 


С.Төмөр-Очир: Хүрэлсүх гишүүн ээ,  горимын саналаа хэлье.


У.Хүрэлсүх: Ерөнхий сайдаар үг хэлүүлье, горимын дагуу ажиллая. Улсын Их Хурлын дэгийн тухай хуулийн дагуу ажиллая гэж санал гаргаж байна.


Гүндалай чи битгий ард түмнээс сонгогдсон  Улсын Их Хурлын гишүүдийг доромжлоорой. Та нам бусчуудын эгнээнээс сонгогдсон хүн шүү. Та 2000 онд Улсын Их Хурлын гишүүнээр сонгогдох гэж явахдаа би аль нэг намын бодлогыг дэмжихгүй, аль нэгэн намд элсэхгүй, би нам бусчуудын эрх ашгийг хамгаална гэж та Улсын Их Хурлын гишүүнээр сонгогдон гарч ирсэн. Өнөөдөр  та сонгогдсон ард түмнийхээ,  сонгогч олныг доромжилж байна шүү.


С.Төмөр-Очир: Улсын  Их Хурлын даргын хувьд  таныг  хууль сахихыг урьж байна. 


У.Хүрэлсүх: Та Ёс зүйн дэд хорооны дарга хүн шүү, Гүндалай. Та Ёс зүйн дэд хорооны дарга, та Ардчилсан намын дэд дарга хүн шүү. Та намын гишүүд хүртэл ярьж байгаа шүү. Гүндалай чи битгий ингэж төрийн ажлыг үймүүл, чи битгий чуулганы нээлтийг үймүүлж бай гэж та намынхан ярьж байгаа шүү, чамд хэлж байгаа шүү. Та Ёс зүйн дэд хорооны дарга хүн шүү. Та ёс зүйтэй байх ёстой. Та хуулийн дагуу ажиллах ёстой, та хуулийг мөрдөх ёстой, та хуулийг амьдралд хэрэгжүүлэх ёстой, та хуулиа дагах ёстой, хуулийг хүндэтгэх ёстой, та ард түмнийг хүндэтгэх ёстой. Ард түмнээс сонгогдсон Улсын Их Хурлын гишүүн Улсын Их Хурлаа хүндэтгэх ёстой шүү Гүндалай.


С.Төмөр-Очир: Хүрэлсүх гишүүн дэгээ сахихыг урьж байна.


Гүндалай гишүүн таныг дэгээ сахихыг  урьж байна.  Улсын Их Хурлын чуулганы нээлтийн ажиллагаатай холбогдуулж үг  хэлэх ёстой улсууд нэрээ ирүүлсэн. Монгол Улсын Ерөнхий сайд үг хэлэх ёстой.  Улсын Их Хурлын нээлтэн дээр  Монгол Улсын  Ерөнхий сайд үг хэлэх ёстой. Гүндалай гишүүн Ерөнхий сайдыг үг хэлэх бололцоо олгохыг урьж байна. 


У.Хүрэлсүх: Та Улсын Их Хурлын гишүүнийхээ өргөсөн тангарагт үнэнч бай, та хууль биелүүл. Та Монголын ард түмний эрх ашгийн төлөө ерөөсөө ажиллаж байгаагүй, та Монголын ард түмний үндэсний аюулгүй байдал, тусгаар тогтнолын эсрэг ард түмний эв нэгдлийн  эсрэг байнга ажилладаг. Та Монгол Улсыг гадаад ертөнцөд гарч муулдаг. Та Олон улсын харилцаанд цав суулгаж байгаа. Та ардчилагч биш, та бол анархист хүн, та бол дээд зэргийн анархист хүн шүү дээ. Гүндалай


С.Төмөр-Очир:   Улсын Их Хурлын чуулганы нээлтийн ажиллагаан дээр  хуулийн дагуу Монгол Улсын Ерөнхий сайд үг хэлэх ёстой байсан. Монгол Улсын Ерөнхий сайдыг үг хэлэх  бололцоо олгохыг Гүндалай гишүүнээс хүсч байна.


Улсын Их Хурлын гишүүний  хувьд Гүндалай гишүүн таныг хуулиа баримтлахыг хүсч байна. Монгол Улсын Ерөнхий сайдыг  үг хэлэх бололцоо олгохыг хүсч байна. Гүндалай гишүүн хуулийн дагуу ажиллахыг хүсч байна. Зөвхөн нээлт  дээр биш,  Улсын Их Хурлын гишүүн  бүх хэлэлцэж байгаа асуудлаар үг хэлэх бүрэн эрхтэй. Харамсалтай нь  Гүндалай гишүүн  нээлтийн ажиллагаан дээр ийм үйл ажиллагаа явуулчихаад Улсын Их Хурлын Байнгын хороодын  хэлэлцэж байгаа асуудал, Улсын Их Хурлын нэгдсэн чуулган дээр оролцохгүй таслаад алга болчихдог хүн байгаа юм. Тийм учраас таныг  хууль хэрэгжүүлэх бололцоо олгохыг хүсч байна.  Хууль хэрэгжүүлэх бололцоо олгохыг хүсч байна Гүндалай гишүүн ээ.


Гүндалай гишүүнийг Ерөнхий сайдын үг хэлэх бололцоо олгохыг хүсч байна.


Монгол Улсын Ерөнхий сайдыг үг хэлэх бололцоо олгохыг Гүндалай гишүүнээс хүсч байна. 


Та Ерөнхий сайдыг үг хэлэх бололцоо олгохгүй юм байна, ингээд хэвлэл мэдээллийнхнээс хүсэхэд энэ Улсын Их Хурлын  чуулганы нээлтийн ажиллагаан дээр Монгол Улсын Ерөнхий сайдын хэлэх ёстой үгийг  хэвлэл мэдээллийн хэрэгслээр ард түмэнд хүргэхийг хүсч байна.


Ингээд Улсын Их Хурлын чуулганы нээлтийн ажиллагааг цаашид үргэлжлэх  бололцоогүй болгож байгаа учраас Улсын Их Хурлын чуулганы  нээлтийн ажиллагаа өндөрлөснийг зарлаж байна. Баярлалаа.


Хуралдаан 10 цаг 35 минутад дуусав.


Соронзон бичлэгээс хуулбарласан:


ХУРАЛДААНЫ НАРИЙН


БИЧГИЙН ДАРГА






Д.ЦЭНДСҮРЭН

     МОНГОЛ УЛСЫН ИХ ХУРЛЫН 2003 ОНЫ НАМРЫН

ЧУУЛГАНЫ НЭЭЛТ ДЭЭР МОНГОЛ УЛСЫН

 ЕРӨНХИЙ САЙД Н.ЭНХБАЯРЫН ХЭЛСЭН ҮГ


Улсын Их Хурлын дарга, эрхэм гишүүд ээ,


Засгийн газрын гишүүд ээ,

Ноёд, хатагтай нар аа,

Төрийн хэргийг эрхлэх, хуран чуулахад нэн тохиромжтой гэж монгол зурхайд тэмдэглэгдсэн намрын энэ өдөр Улсын Их Хурлын ээлжит ҮШ чуулган ажлаа эхэлж байна. 

Эх оронд маань нар, хур тэгш, дэлгэр баян зун болж, хүн ардын магнай, мал сүргийн зоо тэнийлээ. Зон олон маань ч намрын өдрүүдэд өвлийн бэлтгэлээ базаахын тулд борви бохирохгүй хөдөлмөрлөж байна.

Саяхан нийслэл Улаанбаатар хотод ардчиллыг шинээр болон сэргээн тогтоосон орнуудын Ү бага хурал амжилттай болж өнгөрлөө. Тус бага хуралд дэлхийн 119 орон, олон улсын болон төрийн бус олон арван байгууллагын  элч, төлөөлөгчид хүрэлцэн ирж, хүн төрөлхтний хөгжлийн нийтлэг үнэт зүйл, улс орнуудын нийгмийн дэвшлийн гол баримжаа болсон ардчиллыг дэлгэрүүлэн хөгжүүлэх, сайн засаглал, иргэний нийгмийг төлөвшүүлэх талаар санал бодол, туршлагаа солилцож чухал шийдвэрийг гаргалаа. Олон улсын энэхүү үлэмж нэр хүндтэй, томоохон чуулга уулзалт Улаанбаатарт болсон нь монголчууд бидний хувьд нэр төрийн хэрэг, манай ардчиллыг олон улсын хэмжээнд сайшаан хүлээн зөвшөөрч буйн илрэл мөн билээ. НҮБ-ын ерөнхий нарийн бичгийн дарга К.Аннан тус бага хуралд ирүүлсэн илгээлтдээ: “...сүүлийн жилүүдэд Монгол Улс ардчилалд шилжих үйл явцдаа мэдэгдэхүйц ахиц гаргаж чадсан бөгөөд энэхүү туршлагаас суралцах зүйл бидэнд багагүй байгаа...” гэж тэмдэглэсэн нь монголчууд бид бүхний хамтаараа хийсэн түүхэн сонголт, улс орноо хөгжүүлэхийн төлөө гаргаж буй хичээл зүтгэл, хамтын хүчин чармайлтыг өндрөөр үнэлж байгаа хэрэг юм.

Цаашид ардчилсан төрийн тогтолцоо, зах зээлийн эдийн засгийн харилцаа төлөвшсөнөөр бий болж байгаа боломжуудыг ард иргэд хот, хөдөөд ижил тэгш, бүрэн дүүрэн ашиглах, нийгмийн эмзэг хэсгийнхэнд хамгийн хүндээр тусч ардчиллын үнэт зүйлс, ирээдүйдээ итгэх итгэлийг нь сулруулж мэдэх ажилгүйдэл, ядууралтай тууштай тэмцэх, иргэдийн оролцоо, иргэний нийгмийн зохистой төлөвшлийг хангах, хүний эрх, эрх чөлөөг хамгаалж, баталгаажуулах талаар Ү бага хурлаас гарсан шийдвэрийг амьдралд хэрэгжүүлэхэд хүчээ нэгтгэн цуцалтгүй ажиллах үүрэг бидэнд оногдлоо.

Улсын Их Хурлын намрын чуулган Монгол Улсад хүний эрхийг хангах Үндэсний хөтөлбөр батлах тухай асуудлыг нэн тэргүүнд авч хэлэлцэх гэж буйг Ү бага хурлын шийдвэрийг хэрэгжүүлэхэд чиглэсэн том ажил гэж бэлэгшээн дэмжиж байна.

Засгийн газар үйл ажиллагааныхаа хөтөлбөрийн хэрэгжилтийн явцыг жил бүр Улсын Их Хуралд мэдээлж, Төрийн эрх барих дээд байгууллагынхаа чуулганы нээлт бүрт Засгийн газрын үйл ажиллагааны үр дүнг илтгэж, Монгол орны хэтийн болон тухайн онд анхаарал төвлөрүүлэх багц зорилт, хэрэгжүүлэх алхмуудын талаар  танилцуулж ирсэн билээ.

Манай Засгийн газар үйл ажиллагааныхаа хөтөлбөрийн 314 багц бодлогын зорилтыг хэрэгжүүлэх ажлыг жил бүрийн эдийн засаг, нийгмийг хөгжүүлэх үндсэн чиглэл, улсын төсөвт тусган, шинэчлэлийн олон асуудлыг хэрэгжүүлж байна. Юуны өмнө, макро эдийн засгийн  тогтворжилтыг хангах, эдийн засагт өсөлтийг бий болгох, улсын төсөв, санхүүг эрүүлжүүлэх, өрийн дарамтыг арилгах, экспортын баримжаатай хувийн хэвшилд тулгуурласан бүтцийн өөрчлөлтийг эрчимжүүлэх замаар эдийн засаг, нийгмийн салбарын шинэчлэлийг түргэтгэхэд тэргүүн зэргийн ач холбогдол өгч ажиллаж байгааг олон нийт мэднэ.

Дэвшүүлсэн оновчтой бодлого, төр засгийн тогтвортой байдал, түүний бүх шатны байгууллагын хамтын ажиллагааны хүчээр улс орны хөгжил дэвшлийг урагшлуулах талаар авч хэрэгжүүлж буй томоохон арга хэмжээнүүд үр дүнгээ өгч байна.

Олон улсын санхүү, эдийн засгийн байгууллагатай хамтын ажиллагаагаа өргөжүүлэн хөгжүүлж, Ядуурлыг бууруулах, өсөлтийг хангах хөтөлбөр/ЯБӨХ/ болон Эдийн засгийн өсөлтийг дэмжих, ядуурлыг бууруулах стратегийн баримт бичиг /ЭЗӨДЯБСББ/-ийг ОУВС, Дэлхийн банктай хамтран хэрэгжүүлж буй нь Засгийн газрын үйл ажиллагааны хөтөлбөрийг амжилттай биелүүлэхэд  таатай нөхцөлийг бүрдүүлж байна. ЯБӨХ хөтөлбөр болон ЭЗӨДЯБСББ-ээр тодорхойлсон бодлого нь дунд хугацаанд Монгол Улсын эдийн засаг, нийгмийг хөгжүүлэх, ядуурлыг бууруулах стратегийг өөртөө бүрэн агуулж, улмаар олон улсын байгууллага, донор орнуудын туслалцаа дэмжлэгийг авахад хангалттай сайн үндэс суурь болно гэж олон улсын банк, санхүүгийн байгууллагууд үнэлж байна. Саяхан эдгээр баримт бичгийн хэрэгжилтийг авч хэлэлцсэн ОУВС, Дэлхийн банкны захирлуудын зөвлөлийн хурлаас манай Засгийн газрын явуулж буй эдийн засгийн шинэчлэлийн бодлогыг өндрөөр үнэлж тусламж дэмжлэгээ үргэлжлүүлэх, нэмэгдүүлэхээр шийдвэрлэснийг Та бүхэнд дуулгахад таатай байна. ОУВС-гийн захирлуудын зөвлөлийн хурлаас “...хөтөлбөрийн хүрээнд эдийн засгийн өсөлт түргэсч, инфляцийн түвшин хяналтад байж, төсвийн байдал сайжирч, гадаад валютын нөөц нэмэгдэн, гадаад өр удирдагдахуйц хэмжээнд байна...”, “...Байгаль цаг агаарын болон гаднын тааламжгүй байдал,  түүний дотор SARS  хүчтэй нөлөөлсөн ч эдийн засгийн ерөнхий төлөв байдал харьцангуй сайн байна” гэж дүгнэсэн байна. Дэлхийн эдийн засаг, санхүүгийн хөгжлийн бодлогыг тодорхойлон, уялдуулан зохицуулж байдаг ОУВС, Дэлхийн Банкны бүлгийн энэхүү үнэлгээ нь өнөөгийн төр, засгийн хэрэгжүүлж буй бодлого, явуулж байгаа үйл ажиллагаа нь зөв чиглэлд эрчимтэй явагдаж буйн бас нэг нотолгоо болж байгаа бөгөөд үүнд эргэлздэг зарим хүнд өгөгдөж буй нэг ёсны тодорхой хариулт гэж үзэж болно.

 Ийнхүү Олон улсын банк, санхүүгийн байгууллагуудаас Монголын эдийн засгийн талаар өгч буй бодитой бөгөөд өөдрөг үнэлэлт, дүгнэлт нь Монголд хандивлагч орнууд, олон улсын байгууллагуудын уулзалтыг амжилттай зохион байгуулах үндэслэл болж ирлээ. Монголд хандивлагч орнуудын ээлжит уулзалт зөвлөлгөөн манай Засгийн газрын бүрэн эрхийн хугацаанд Парис, Улаанбаатар хотноо 2 удаа амжилттай болж, одоо энэ оны 11 сарын сүүлчээр анх энэ ажлыг санаачлан зохион байгуулсан Япон Улсын Токио хотноо хийхээр бэлтгэгдэж байна. Хандивлагч орон, Олон улсын байгууллагууд өмнө  нь 18 сарын хугацаанд 200 сая гаруй ам.долларын зээл, тусламж амладаг байсан бол 2001 оноос эхлэн зээл тусламжийнхаа 1 сард ногдох хэмжээг даруй 2 гаруй дахин нэмэгдүүллээ. Түүнчлэн зээл тусламжийн үр ашиг ч дээшилж байна. Энэ онд “Гадаадын зээл тусламжийн зохицуулалтын тухай хууль” батлагдсан нь ч үүнд томоохон түлхэц өглөө.

Манай орны үндэсний үйлдвэрлэл сэргэж, дэд бүтцэд оруулах хөрөнгийн хэмжээ тогтвортой нэмэгдэж байна. Дотоодын нийт бүтээгдэхүүн өсч, түүний 80 хувийг хувийн хэвшил үйлдвэрлэдэг боллоо. Аж үйлдвэрийн салбарын бүтээгдэхүүний үйлдвэрлэл ч нэмэгдсээр байна. Зөвхөн энэ оны эхний 8 сарын байдлаар, аж үйлдвэрийн нийт бүтээгдэхүүний үйлдвэрлэл 1995 оны зэрэгцүүлэх үнээр 166,3 тэрбум төгрөгт хүрч түүний дотор боловсруулах салбарынх өнгөрсөн оны мөн үеэс 4,3 хувиар өслөө. Үйлдвэрлэл нь олон жил дараалан буурч байсан энэ салбар дахь эрс өөрчлөлт эдийн засгийн өсөлтийг бий болгох, ажлын байрыг нэмэгдүүлэх нөхцөлийг хангаж байна.

 ДНБ-д төсвийн алдагдлын эзлэх хувь 1999 онд 12,2 байсан бол, 2003 оны хүлээгдэж буй гүйцэтгэлээр 6 орчим хувь болж тулгамдсан өр эрс буурч, төсөв санхүү эрүүлжиж байна. 2000 оны 8 сард манай Засгийн газар байгуулагдах үед төсвийн  тулгамдсан гадаад, дотоод өр 137,0 тэрбум төгрөг байсан билээ. Тэгвэл өнгөрсөн хугацаанд энэ өрийг 2,5 дахин бууруулж чадлаа. Өнөөдөр хугацаа хэтэрсэн, хүү торгуульд орсон тулгамдсан өргүй болоод байна. Он дуусталхи хугацаанд 10 гаруй тэрбум төгрөгийн өрийг нэмж барагдуулах болно. Хэрвээ ийм их хэмжээний өрийг өвлөж аваагүй бол бид өр дарахад зарцуулсан хөрөнгө мөнгөөр олон асуудлыг шийдвэрлэж, ард түмний амьдрал ахуйг дээшлүүлэхэд илүү бодитой зүйл хийх байлаа.

Монгол Улсын нэгдсэн төсвийн урсгал ашиг 2002 оны гүйцэтгэлээр 54,4 тэрбум төгрөгт хүрч, төлөвлөсөн хэмжээнээс давж биелсэн бөгөөд энэ онд ч ашигтай гарах урьдчилсан тооцоо гарч байна. 2003 оны эхний 8 сарын байдлаар улсын төсвийн нийт  тэнцэл 25,3 тэрбум төгрөгийн алдагдалтай гарсан нь өнгөрсөн оны мөн үеийнхээс 17,7 тэрбум төгрөгөөр буурсан бөгөөд харин урсгал тэнцэл 46,5 тэрбум төгрөгийн ашигтай байна. Улсын төсвийн нийт тэнцлийн алдагдлыг төлөвлөсөн түвшинд хадгалж олон улсын банк, санхүүгийн байгууллагаас тавьж буй зөвлөмжийг ийнхүү ханган ажиллаж байна.

1999 онд төсвийн урсгал тэнцэл алдагдалтай гарч хөрөнгө оруулалт хийх эх үүсвэр ихээхэн дутагдалтай байсан бол 2003 оны урьдчилсан гүйцэтгэлээр улсын төсвөөс 40 гаруй тэрбум төгрөгийн хөрөнгө оруулалт хийж байна. Эдийн засгийн таатай орчин бүрдсэний үр дүнд хувийн хөрөнгө оруулалт ч мэдэгдэхүйц нэмэгдэж байна. Жишээ болгон ганцхан баримт хэлэхэд, 1999 онд 350 орчим айлын орон сууц ашиглалтад орж байсан бол 2000-2003 онуудад жил бүр үүнээс 2-3 дахин их, шинэ технологиор баригдсан орон сууц ашиглалтад орж байна.  Зөвхөн энэ онд гэхэд 1500 гаруй айлын, түүний дотор ахмад настан болон төрийн албан хаагчдад зориулсан 260 айлын орон сууцны барилга ашиглалтад орно.

Эдийн засгийн өсөлт, сэргэлтийн явцад ажлын байрны тоо нэмэгдэж, хөдөлмөр эрхлэлтийн түвшин дээшилж, албан ёсны ажилгүйдлийн түвшин 2002 оны эцэст 3,4 хувь буюу хамгийн бага түвшинд хүрлээ.

Монгол Улсын бүсчилсэн хөгжлийн үзэл баримтлалыг хэрэгжүүлэх зохион байгуулалтын үндсийг бүрдүүлж, бүс нутгийн хөгжлийн тулгуур төв хотуудыг тогтоон, тэдгээрийг газар зүйн байршлынх нь дагуу улсын дотоод болон гадаад зах зээлтэй холбосон дэд бүтцийг бий болгох, авто зам тавих ажил эрчимтэй хэрэгжиж байна. “Мянганы зам” төсөл нэгэнт бодит зүйл болж амжилттай хэрэгжиж байгаад иргэд сэтгэл нэн ханамжтай байна. 1999 онд авто замын их засвар арчлалтад хөрөнгө зарцуулан шинээр ганц ч км  хатуу хучилттай авто зам барьж байгаагүй бол 2000-2003 онд гадаад дотоодын хөрөнгөөр нийт 292 км хатуу хучилттай авто зам шинээр барьж ашиглалтад өгсөн нь жилд дунджаар 100 орчим км зам баригдсан гэсэн үг юм.

Монгол Улсын эрчим хүчний нэгдсэн систем хөтөлбөрийг хэрэгжүүлэхэд Засгийн газар онцгой анхаарал хандуулж байна. 2003 оныг оруулаад өнгөрсөн З жилийн хугацаанд 2000 гаруй км цахилгаан дамжуулах өндөр хүчдэлийн шугам барьж 36 сум, суурин газрыг цахилгаан эрчим хүчний найдвартай эх үүсвэртэй холбосон бөгөөд ирэх онд шинээр 7 сумыг хамруулахаар төлөвлөж байна. Ингэснээр манай Засгийн газрын бүрэн эрхийн хугацаанд  нийт 43 сум, суурин газар эрчим хүчний төвлөрсөн системтэй холбогдоно. “Буман нарны гэр” хөтөлбөрийн хүрээнд 2000-2004 онд бид 30000 гаруй мянган малчин өрхийг сэргээгдэх эрчим хүчний эх үүсвэрээр хангаж, энэ ажлыг цаашид ч үргэлжлүүлэх болно.

Өнгөрсөн З жилийн хугацаанд 10 гаруй аймаг, 28 сум, суурин газарт 2000 км урт шилэн кабель тавьж, нилээд хэдэн аймгийн холбооны сүлжээг тоон системд шилжүүлснээр энэ онд багтаан бүх аймаг хөдөлгөөнт холбоогоор харилцдаг болж, интернэтийн сүлжээнд холбогдож байна. Үүний үр дүнд 1999 онд гар утас хэрэглэгчдийн тоо 40 орчим мянга байсан бол 2003 оны хүлээгдэж байгаа гүйцэтгэлээр 260,0 мянга болж 6,5 дахин нэмэгдлээ. Ийнхүү дэд бүтцийн чухал хэсэг болох холбоо харилцааг сайжруулах, мэдээллийн хангамж, хүртээмжийг нэмэгдүүлэх, эрчим хүчний найдвартай эх үүсвэр бий болгох чиглэлээр төлөвлөсөн арга хэмжээг гадаад, дотоодын хөрөнгө оруулалтаар амжилттай хэрэгжүүлж байгаад иргэд сэтгэл хангалуун байна.

Боловсролын салбарт хөрөнгө оруулалтыг нэмэгдүүлж сургууль, цэцэрлэг, дотуур байр, хөдөөгийн соёлын төвийн барилгыг засварлах, шинээр барих чиглэлд ихээхэн ахиц гарч, дотуур байрны зардлыг төр хариуцаж, олон хүүхэдтэй болон ядуу өрхийн хүүхдэд хичээлийн хэрэглэлийг үнэ төлбөргүй олгодог болсноор сургууль завсардалт тогтвортой буурч байна. Сургуулийн насны хүүхдийн сургуульд хамрагдалт 1999 онд 80,2 хувьтай байж, 110 гаруй мянган хүүхэд сургууль завсардаж, дотуур байранд 19,6 мянган хүүхэд сууж байсан бол, 2003 оны байдлаар сургуульд хамрагдалт 90,0 хувьд хүрч, дотуур байранд 35,6 мянган хүүхэд сууж, сургууль завсардсан хүүхдийн тоо 60 шахам мянгаар буурчээ. Нэг сурагчид ногдох хувьсах болон дотуур байрны зардлыг жил бүр нэмж олгож байна. Зөвхөн энэ онд гэхэд хичээлийн болон дотуур байрыг барих, засварлахад 10,3 тэрбум төгрөг зарцуулсан нь 1996-2000 оны бүтэн дөрвөн жилтэй харьцуулахад 1,2 тэрбумаар давлаа. Эдүгээ оюутан залуучуудын гуравны нэг нь төрийн сургалтын сангаас дэмжлэг авч байна. 2003 онд буцалтгүй тусламж болон хөнгөлөлттэй зээлийн хэлбэрээр төрөөс тусламж авч буй оюутны тоо 2000 оныхоос 1,5 дахин нэмэгдсэн ба сүүлийн З жилд 110 гаруй мянган оюутан энэ арга хэмжээнд хамрагдсаны 67,6 хувь нь буцалтгүй тусламж авчээ.

Цаашид бүх шатны сургуульд олгож буй боловсролын чанарыг сайжруулах зорилгоор ерөнхий боловсролын стандартыг өөрчилж, боловсролын чанар, агуулгыг ХХI зууны нийгэм болон хувь хүний хэрэгцээнд нийцүүлэхэд чиглүүлэн хийж буй ажлаа улам эрчимжүүлэх болно.

Эрүүл мэндийн урьдчилан сэргийлэх ажлын чанарыг сайжруулан олон улсын түвшинд хүргэх, хүн амыг эрүүлжүүлэх талаар тавьсан зорилт хэрэгжиж, эх, нялхсын эндэгдэл, халдварт өвчний гаралт тогтвортой буурч байгаа бөгөөд эрүүл мэндийн суурь тусламжийг өрхийн эмнэлгээр үзүүлэх тогтолцоонд бүрэн шилжүүлсэн нь зөв алхам болсон юм. 

Хууль тогтоомжийг 2004 он хүртэл боловсронгуй болгох үндсэн чиглэлийг хэрэгжүүлэх ажлыг ээлж дараатайгаар зохион байгуулж хууль, хяналтын байгууллагын үйл ажиллагааны эрх зүйн үндсийг бүрэн шинэчиллээ. Энэ ажлын үр дүнд урьд нь жил дараалан өсч байсан гэмт хэргийн тоо буурч, 2000 оноос хойш жил дараалан багасах хандлага ажиглагдаж байна. Зохион байгуулалттай гэмт хэрэгтэй эрчимтэй тэмцсэний үр дүнд аж ахуй, бизнес эрхлэгчид амар тайван ажиллаж амьдрах нөхцөл бүрдэж эхэллээ гэж үзэж болно.

Бодлогоо зөв тодорхойлон шийдэх асуудлынхаа дарааллыг оновчтой тогтоож, байгаа нөөц, хөрөнгө, хүчээ бүх талаар дайчлан ажилласны үр дүнд  ийнхүү Засгийн газрын үйл ажиллагааны хөтөлбөрийн гол зорилтууд бүрэн эрхийн хугацаанд бүрэн биелэх боломж бодитойгоор бүрдэж байна. 

Гэхдээ хийсэн ажил, хүрсэн түвшин, олсон ололтдоо тайвшран алгуурлаж огт болохгүй бөгөөд цаашид илүү эрч хүч, зохион байгуулалт, эв нэгдэлтэй ажиллаж байж хөтөлбөрөө бүрэн хэрэгжүүлнэ гэж үзэж байна.

Улсын Их Хурлын эрхэм гишүүд ээ!

Бүрэн эрхийн үлдэж буй хугацаанд онцгой анхаарал хандуулах ёстой зарим асуудлын талаар Та бүхэнтэй санал бодлоо хуваалцъя.

Нэгд. Бид сонгуулийн дөрвөн жилийн хугацаагаар үйл ажиллагаагаа хязгаарлалгүй, Монгол Улсын урт болон дунд хугацааны хөгжлийн шаардлагыг урьдчилан харж бодлогын томоохон баримт бичгүүдийг боловсруулан баталж, эрс шинэчлэлийн алхмуудыг эхлүүлсэн билээ. Үүнд “Бүсчлэн хөгжүүлэх үзэл баримтлал”, “Бүсүүдийн хөгжлийн дунд хугацааны стратеги”, “Эрчим хүчний нэгдсэн сүлжээ байгуулах тухай  хөтөлбөр”, “Мянганы зам” төсөл, “Төсвийн байгууллагын удирдлага, санхүүжилтийн тухай хууль”, “Латин үсгийн үндэсний хөтөлбөр”, Төрийн албаны шинэчлэл, бүтцийн өөрчлөлт, “Монгол Улсын иргэнд газрыг өмчлүүлэх тухай хууль”, “Чөлөөт бүс хөгжүүлэх үзэл баримтлал” гэх зэргийг хамруулан ойлгож болох юм. Эдгээр нь нэгэнт зах зээлийн харилцааг төгөлдөржүүлэх, эдийн засаг, төсөв, нийгмийн харилцааг эрүүлжүүлэх, үр дүн буюу бүтээгдэхүүнд чиглэсэн зарчмыг нэвтрүүлэх, орон нутаг, бүсийн жигд хөгжлийг хангах, дэлхий ертөнц, соёлт хүн төрөлхтний нийтлэг зам, гольдролд алхаагаа нийцүүлэхэд чиглэсэн бодлого, эцсийн дүндээ монголчууд бүгдээрээ хожих сонголт учраас тэдгээрийн хэрэгжилтийг сааруулах, төлөвлөсөн зүйлийг хойшлуулах, хагас дутуу хийх эрх хэн нэгэнд байх учиргүй юм. 

Өмнөх туршлагаас үзэхэд, ялангуяа сонгууль дөхөж, улс төржсөн үед ийм шинэчлэлийн алхмууд үлэмж саарч үр дүн муутай, хагас дутуу ажил болж хувирдаг байсан учраас энэ тухай онцлон ярьж байгаа юм. Ийм учраас эдгээр ажлын зорилго, агуулга, ач холбогдлын талаархи сурталчилгааг эрчимжүүлэх, буруу, ташаа ойлголтыг залруулах, төлөвлөсөн хөрөнгө оруулалтыг багасгахгүй байх, зарим нэг алдаа дутагдал гарсан бол засах, эрх зүйн нэмэлт зохицуулалт  хэрэгтэй бол даруй хийх зэргээр цаг хожиж, өндөр идэвх санаачилгатай ажиллах хэрэгтэй юм. Ялангуяа үүнд манай төрийн бүх шатны боловсон хүчин, ажилтнууд үлгэр жишээ үзүүлэх ёстой.

Хоёрт. Засгийн газрын үйл ажиллагааны хөтөлбөрийн биелэлтийг хангахдаа улсын эдийн засгийн өсөлтийг хангах, хөгжлийн зорилтыг шийдвэрлэх, олон түмэн хамгийн их хүсэн хүлээж байгаа, нийтийг хамарсан, аймаг, бүс нутгийн хөгжилд шийдвэрлэх ач холбогдолтой зорилтуудыг хэрэгжүүлэхэд онцгой анхаарч хөрөнгө хүчийг төвлөрүүлэх нь зүйтэй гэж үзэж байна.

Энэ асуудал намрын чуулганаар, ялангуяа 2004 оны улсын төсөв, эдийн засаг, нийгмийг 2004 онд хөгжүүлэх үндсэн чиглэл, төрийн мөнгөний бодлогыг хэлэлцэх үед Улсын Их Хурлын эрхэм гишүүдийн анхаарлын төвд байна гэдэгт итгэж байна.

Ажлын байр, цалин тэтгэвэр, тэтгэмжийг нэмэгдүүлэх, малжуулах ажлыг эрчимжүүлэх, жижиг зээлийг илүү олон хүнд хүртээх, хүнд суртал, авилгалыг арилгах, архидалт, гэмт хэргийг багасгах,  зарим аймгийг эрчим хүчний найдвартай эх үүсвэрээр хангах зэрэг арга хэмжээнд иргэд, сонгогчид нилээд ач холбогдол өгч санал хүсэлтээ илэрхийлж байна.

Засгийн газрын хөтөлбөрийн агуулга зорилт ч ийм бөгөөд эдгээр асуудлыг шийдвэрлэхийн төлөө чармайн ажиллаж байгаа юм. Жишээ нь Засгийн газар жил бүр тодорхой шийдвэр гаргаж цалин, нийгмийн даатгалын сангаас олгох тэтгэврийг нэмэгдүүлж ирснийг Та бүхэн мэдэж байгаа. Үүн дээр, өмнөх Засгийн газрын үед, сонгуулийн өмнөхөн санхүүгийн эх үүсвэрийг нь олж чадаагүй хэрнээ нийгмийн даатгалын сангаас олгох тэтгэврийг дунджаар ЗО орчим хувиар, төрийн албан хаагчдын цалинг 25 хувиар тус тус нэмэгдүүлэхээр гаргасан шийдвэрийн амлалтыг энэ Их Хурал, Засгийн газар хөрөнгийн эх үүсвэрийг нь олж хэрэгжүүлсэн билээ. Үүний үр дүнд манай Засгийн газар цалин, тэтгэврийг дунджаар   57-63 хувиар өсгөж чадлаа. Энэ нь Засгийн газар сүүлийн гурван жилийн үнийн өсөлтийг цалин тэтгэврийн өсөлтөөр бүрэн нөхөөд, өмнө гарсан зөрүүг арилгаж байна гэсэн үг юм. Тухайлбал, өмнөх 4 жилд инфляци, төгрөгийн ханшны уналт жилд дунджаар 36 хувиар өссөн байхад цалин, тэтгэвэр дунджаар 15 хувиар өсч байжээ. Харин 2000 оноос хойш үнэ, ханш дунджаар жилд 6-7 хувиар өсч байхад цалин 19 хувь, тэтгэвэр 15 орчим хувиар өссөн байна. Дэлхийн эдийн засгийн хямрал манай улсын эдийн засагт сөргөөр нөлөөлж, байгалийн бэрхшээл жил дараалан тохиолдож байсан хүнд хэцүү үед төр, засгаас цалин, тэтгэврийг нэмэгдүүлсээр ирсэн нь хүнд ачаа байсныг дурдахгүй өнгөрч болохгүй. Зөвхөн 2002 оны Х сард цалин, тэтгэврийг 20 хувь өсгөсөн нь 2003 оны төсөвт 30 гаруй тэрбум төгрөгийн нэмэлт ачааллыг үүрүүлсэн билээ. Цаашид цалин, тэтгэврийг хоёр дахин нэмэгдүүлнэ гэсэн амлалтаа биелүүлэхэд шинээр 24 тэрбум төгрөг шаардагдах тооцоо гарч байна. Бид хөтөлбөрийнхээ энэхүү зорилтыг бүрэн хангах арга хэмжээ авахаар шаргуу ажиллаж байгаа бөгөөд үүний тулд орлогын шинэ эх үүсвэрүүдийг олох, дотоод нөөц боломжоо бүрэн дайчлах, төрийн ачааллыг багасгах, зардлаа хэмнэх, түр тэвчиж болох зарим хөрөнгө оруулалтыг хойшлуулах шаардлага тулгарч байгаа юм. Тухайлбал багийн түвшинд эмнэлэг, сургууль байгуулахыг өргөжүүлэхийг азнах, яваандаа сум хэвээр байх нь тодорхойгүй газарт их хэмжээний хөрөнгө оруулалт хийх эсэх асуудлыг сайн тооцож байж, нутаг дэвсгэр, засаг захиргааны бүтцэд хийх өөрчлөлттэй нягт уялдуулах ёстой гэсэн санал ч байдгийг судлууштай юм. Мөн шинэ бүтэц, орон тоог бий болгохгүй байх талаар төр захиргааны байгууллагын бүх түвшинд анхаарах хэрэгтэй байна. Ялангуяа ирэх оны улсын төсвийн төслийг хэлэлцэх үед Засгийн газрын энэхүү байр суурь, бодлогыг ойлгож дэмжинэ гэдэгт гүнээ итгэж байна.

Гуравт. Ядуурлыг бууруулах, ажлын байр нэмэгдүүлэх талаар цаашид ихээхэн идэвхтэй ажиллах хэрэгтэй юм. Энэхүү амаргүй асуудлыг богино хугацаанд шийдвэрлэхэд зөвхөн Засгийн газар дангаараа зүтгээд зогсохгүй төр захиргааны бүх шатны байгууллага, хэвлэл, мэдээллийн хэрэгсэл, төрийн бус байгууллага, төсөл хөтөлбөрийн баг, иргэд, өрх гэр бүгд эрвийх дэрвийхээрээ зүтгэн дор бүрнээ юу санаачилж хийж чадах талаар оюун ухаанаа уралдуулах шаардлагатай байна. Саяхан ОУВС, Дэлхийн Банкны хамтарсан үнэлгээ хийгдэж батлагдсан, Засгийн газраас олон нийтийн өргөн оролцоотойгоор боловсруулсан эдийн засгийн өсөлтийг дэмжиж, ядуурлыг бууруулах стратегийн баримт бичиг нь үйл ажиллагааны чиглэл, зарчмыг бүрэн тодорхойлж өгч байгаа билээ. Чухам үүнийг хэрэгжүүлэхэд бүхний хүчийг нэгтгэн зангидаж ажил үйлсээ уялдуулж байж, богино хугацаанд ядуурлаас гарах нь ойлгомжтой. 

Ажилгүйдэл, ядуурлаас хамгаалах нэг арга болсон хөдөлмөрөө  хорших хэлбэрийг сүүлийн үед иргэд нэлээд сонирхох болсон. Үүнд туслах зорилгоор Засгийн газар 2003 оныг хоршооны хөгжлийг дэмжих жил болгон зарлаж санхүү зээл, эрх зүй, зохион байгуулалтын томоохон арга хэмжээнүүдийг авч, улсын хэмжээнд хоршоологчдын зөвлөлгөөнийг бүсчлэн зохион байгуулж, хөдөөд нийтийг хамарсан хөдөлгөөн өрнүүлсэн нь ач холбогдолтой болж байна.

Эрчимжсэн мал аж ахуй, газар тариалангийн үлгэр загвар болохуйц хоршоолол, фермерийн аж ахуйг дэмжиж туршлагыг нь дэлгэрүүлэх, энэ салбарт өрсөлдөөн бий болгоход чиглэсэн хэд хэдэн төслийг хэрэгжүүлж байна. УИХурал шинээр үйлдвэрлэл үйлчилгээ эрхлэх аж ахуйн нэгжүүдийг эхний 1-3 жилд орлогын албан татвараас хөнгөлөх буюу чөлөөлөх, хоршооны нөөцийн санд төвлөрүүлсэн орлогыг албан татвараас чөлөөлөх, хоршооны гишүүний хувь хүртсэн орлогоос татвар авахгүй байх зэрэг асуудлыг хуульчилж өгсөн нь хоршооны хөгжлийг дэмжихэд чухал алхам боллоо.

Хөдөө аж ахуйн үйлдвэрлэл эрхлэгчдэд мэдлэг түгээх, мэргэжлийн болон бизнесийн зөвлөгөө өгөх, сургалт явуулах, шинжлэх ухааны ололтыг нэвтрүүлэхэд туслах, мэдээлж сурталчлах үүрэг бүхий хөдөө аж ахуйн нэвтрүүлэх төвийг 14 аймагт байгуулсан нь ч зүйтэй ажил боллоо.

Хөдөө аж ахуйн салбарт урьд өмнө нь гол төлөв техник туслалцааны болон судалгааны төслүүд хэрэгждэг байсан бол 2002 оноос Азийн хөгжлийн банк, Дэлхийн банк, Хөдөө аж ахуйг хөгжүүлэх олон улсын сан, ТАСИС хөтөлбөрийн шугамаар хэрэгжүүлж буй урт хугацааны зээл, хөрөнгө оруулалтын төсөл, хөтөлбөрт үндсэндээ бүх аймаг, нийслэлийн зарим дүүргийг хамруулжээ.

Энэ бүхэн нь өөрснөө хөдлөе, бүтээе, санаачилъя гэсэн эрмэлзэлтэй олон хүнд дэмжлэг болж итгэл, урам зориг хайрласан нь мэдээж юм. Монгол шиг байгаль, цаг уураас үлэмж хараат нүүдлийн мал аж ахуй зонхилдог улс оронд малчид ганц нэгээрээ аж ахуй эрхлээд амжилт олохгүй, ган зуданд хүчин мөхөсдөнө. Иймд хөдөлмөрөө хоршиж байж илүү эрсдэлгүй амьдарч, мал таваарлаг шинжийг олно гэдэг сурталчилгааг зөвхөн “Хоршооллыг дэмжих жил” буюу 2003 оноор хязгаарлалгүй, цаашдаа ч тасралтгүй хийх шаардлагатай гэж үзэж байна.

Мөн малжуулах ажлын хүрээг өргөжүүлэх, эрчимжүүлэх талаар иргэд, аж ахуйн нэгж, орон нутгийн удирдлагын зүгээс их санаачилга гаргууштай байна. Засгийн газар сүүлийн 3 жилд гадаад орон, олон улсын байгууллагын зээл, буцалтгүй тусламжийн хөрөнгөөр 4536 өрхөд 270 гаруй мянган толгой мал олголоо. Малчдад зориулсан нийгэм, халамжийн хэд хэдэн төрлийн хөнгөлөлтийг хэрэгжүүлж байна. Гэвч энэ нь малжуулах шаардлагатай айл өрхийн тоотой харьцуулбал хангалттай бус үзүүлэлт юм. Ялангуяа сүүлийн хэдэн жил үргэлжилсэн ган, зудад хүчтэй нэрвэгдэж огт малгүй, эсхүл цөөн малтай болсон, зээлийн баталгаа муутай айл өрх үүнд хамрагдаж чадахгүй байгаа нь нууц биш юм. Ийм учраас тэр хүмүүс, айл өрхийг хэрхэн малжуулах, зээлийн баталгааг яаж хангах, өрхийн орлогын шинэ эх үүсвэрийг ямар замаар бий болгох талаар орон нутгийн төр захиргааны удирдлагууд оновчтой хувилбарууд  боловсруулж шаргуу ажиллах шаардлагатай байна. Орон нутагт энэ талаар нөөц, боломж их байна. Энд нэг жишээ хэлэхэд, сүүлийн З жилд Монгол Улсын сайн малчнаар шалгарсан 50 хүн нийт 23883 толгой малыг огт малгүй болон цөөн малтай өрх гэрт өгсөн байна. Ялангуяа сум, багийнхаа ядуу өрх, малчидтай түрээсийн гэрээ байгуулан ажиллуулж хөлсөнд нь үр төл, эсхүл саалийн мал өгч байгаа нь дэмжүүштэй хэлбэр юм. Доороос гарч буй энэ мэт туршлага, санаачилгыг баг, сумын удирдлага урамшуулан дэмжиж, зохион байгуулж өгвөл ядуу амьдралтай олон өрхийг малжуулж чадахаар байна.

Дөрөвт. Улсын Их  Хурлын 2003 оны хаврын чуулганы завсарлагаанаар, Засгийн газар, Улсын Их Хурлын гишүүд орон нутагт ажиллах үеэр иргэд, хөдөлмөрчдөөс гаргасан санал, Засгийн газарт хандаж ирүүлсэн захидал, мэдээллээс үзвэл, төрийн үйлчилгээний хүртээмж сайжирч, нааштай өөрчлөлтүүд гарч байгаа хэдий ч, ард иргэдтэй өдөр тутам харилцаж байдаг зарим шат, салаа, нэгж дээр хүнд суртал гаргах, иргэдийг чирэгдүүлэх, ах дүү, найз нөхөд, садан төрөл, танил талыг харж асуудал шийдвэрлэх, төр засгийн бодлого, хууль журмыг олигтой сурталчлахгүй, тулгамдсан асуудлыг өөрөөсөө зайлуулах, хэлбэрдэх, хувийн үлгэргүй байдал гаргах зэрэг зохисгүй хандлага, дутагдал байгаа нь тодорхой байна. Иргэд, сонгогчид ийм шүүмжлэл хэлж сануулсаар байгаа тул төрийн ажилтнууд үүнийг анхаарахгүй, дорвитой ахиц гаргахгүй  байж таарахгүй. Орон тоо, шат дамжлагыг биш, зөвхөн ажлын эцсийн үр дүнг төр санхүүжүүлэх тухай Төсвийн байгууллагын удирдлага санхүүжилтийн хуулийн зарчмыг гуйвалтгүй хэрэгжүүлэх, иргэдэд төрийн үйлчилгээг хөнгөн шуурхай, чанар сайтай хүргэх гэсэн гол үзүүлэлтийг бүтээгдэхүүн худалдан авах, нийлүүлэх гэрээнд тодорхой тусгах, хөдөлмөрчдийн зүгээс гаргасан санал шүүмжлэлийг тухайн байгууллага, хариуцлагатны ажлыг дүгнэхэд зайлшгүй харгалздаг байх, төрийн албанд өрсөлдөөнийг хүчтэй нэвтрүүлэх, товчлон хэлбэл, төрийн албанд мэдлэг чадвар, туршлага сайтай, шудрага, олон түмэнд нэр хүндтэй хүмүүсийг ажиллуулдаг, хариуцлага тооцож чаддаг байх механизмыг бүрдүүлэх чиглэлээр Засгийн газар шаргуу ажиллаж бодитой ахиц гаргах болно.

Эрхэм гишүүд ээ!

Үгийнхээ төгсгөлд Улсын Их Хурлын намрын чуулганаар хэлэлцэх зарим асуудлын талаар товч ярья.

Монгол Улсын эдийн засаг, нийгмийг 2004 онд хөгжүүлэх Үндсэн чиглэл, 2004 оны улсын төсөв, төрийн мөнгөний бодлого зэрэг багц асуудлыг Засгийн газар нэгтгэн боловсруулж, хуулийн хугацаанд УИХ-даа өргөн барьсан бөгөөд эдгээр нь Засгийн газрын үйл ажиллагааны хөтөлбөрийг бүрэн хэрэгжүүлэх, цаашдын хөгжлийн баттай үндсийг бүрдүүлэхэд ихээхэн ач холбогдолтой юм.

Засгийн газар үйл ажиллагааныхаа хөтөлбөрт тусгагдсан зорилтуудаас хэрэгжилтийг нь эрчимжүүлэх шаардлагатай, хугацаа хоцорч болзошгүй асуудлуудыг тодорхой хугацааны өмнөөс анхааралдаа авч, хөрөнгө санхүүгийн боломж, бодит байдал бололцоондоо тулгуурлан шийдвэрлэхийн тулд үндсэн чиглэл, төсвийн төсөлд тусгасан болно.

Эдийн засаг, төсөв, санхүүгийн талаар өмнөх онуудад олсон амжилтаа улам бататгаж, эдийн засгийн цаашдын тогтвортой өндөр өсөлт, хөгжлийн гол гол үзүүлэлтүүдийн зохистой тэнцвэрийг хангахад онцгой анхаарал хандууллаа. Макро эдийн засгийн тогтворжилтыг хангах чиглэлээр Засгийн газрын үйл ажиллагааны хөтөлбөрт дэвшүүлсэн зорилтууд ирэх онд бүрэн хангагдахаар байна. Тухайлбал, инфляцийн түвшин нэг оронтой тоонд байгаа бөгөөд төгрөгийн ханш тогтвортой байна. Манай улсын гадаад валютын албан нөөц 2004 онд 280 сая ам.долларт  хүрэхээр байна. Эдийн засгийн бодит өсөлт 2003 оны хүлээгдэж буй гүйцэтгэлээр 5,3 хувь, 2004 оны урьдчилсан тооцоогоор 6,0 хувьд хүрч Засгийн газрын үйл ажиллагааны хөтөлбөрт дэвшүүлсэн зорилтыг бүрэн хангахаар байна. Энэ нь дунд хугацааны төсвийн хүрээний мэдэгдлийг Улсын Их Хурлаар хэлэлцэх үед Улсын Их Хурлын гишүүд, байнгын хороодоос гаргаж байсан санал, өгсөн чиглэлтэй бүрэн нийцэж байгаа юм. 

2004 онд барилга, тээвэр, үйлчилгээний салбарын өсөлт хэвээр хадгалагдаж, хөдөө аж ахуй, ялангуяа мал аж ахуйд өсөлт гарах төлөв харагдаж байна.

Ирэх 2004 оны төсвийн төслийг төсвийн ерөнхийлөн захирагч тус бүрийн багцаар, мөн салбар тус бүрийн  төсвийн ерөнхийлөн захирагчдаас Засгийн газрын захиалгаар буюу төсвийн хөрөнгөөр гүйцэтгэж нийлүүлэх бүтээгдэхүүний шинэ ангиллаар боловсрууллаа. Засгийн газраас өргөн мэдүүлсэн төсвийн  төсөлд дурдсанаар, ирэх 2004 оны улсын төсвийн нийт орлого 572,5 тэрбум төгрөг буюу ДНБ-ний 37,8 хувь, төсвийн нийт зарлага 660,9 тэрбум төгрөг буюу ДНБ-ний 43,6 хувь, төсвийн урсгал тэнцлийн ашиг 58,4 тэрбум төгрөг буюу ДНБ-ний 4,0 хувьтай тэнцүү байхаар тооцсон нь Улсын Их Хурлын хаврын чуулганаар хэлэлцэн зөвшөөрсөн 2004 оны төсвийн хүрээний шалгуур үзүүлэлтүүдийг бүрэн хангаж байгаа юм.

Эдгээр үзүүлэлтийг 1999 оны түвшинтэй харьцуулбал, төсвийн нийт орлого 224,6 хувиар, төсвийн санхүүжилт 181,2 хувиар нэмэгдэж, төсвийн нийт тэнцлийн алдагдал ДНБ-ний 12,2 хувиас 5,9 хувь хүртэл буурч, төсвийн нийт тэнцэл ихээхэн сайжрах юм. Ийнхүү төсөв, санхүүгийн байдал эрүүлжиж, цар хүрээ нь тэлсний үр дүнд үндэсний хуримтлал өсч, төсвийн хөрөнгө оруулалт 220,0 хувиар нэмэгдэх болно.

Төсвийн төслийн хамт өргөн мэдүүлж буй татварын зарим хуулиудад нэмэлт, өөрчлөлт оруулах тухай хуулийн төсөлтэй холбогдох төсвийн орлогын өөрчлөлтийн  тооцоог хэд хэдэн хувилбараар хийж үзлээ. Татварын хуулиудад оруулах нэмэлт өөрчлөлтүүд нь татвар төлөгчдийн татварын ачааллыг бууруулахад чиглэх юм. Эдгээр асуудлын хүрээнд аж ахуйн нэгж, байгууллагын орлогын албан татварын болон хүн амын орлогын албан татварын дээд шатлалын хувь хэмжээг бууруулах, бага орлого бүхий иргэдийн орлогод ногдуулах татварын чөлөөлөлтийг өргөжүүлэх зэрэг арга хэмжээ багтаж байна. 

Ирэх онд Даатгалын салбарт эрх зүйн шинэтгэл явуулах, том аж ахуйн нэгжүүдийн хувьчлалтай холбогдуулан шударга бус өрсөлдөөнийг хориглох тухай хуулийг өөрчлөн шинэчлэх, эрчим хүчний салбарын бүтцийн өөрчлөлт, хувьчлалыг эрчимжүүлэх, нийгмийн хамгаалал, ажил эрхлэлтийн талаар Засгийн газрын үйл ажиллагааны хөтөлбөрт тусгасан зорилтуудыг биелүүлэхээр Үндсэн чиглэлийн төсөлд тусгалаа.

Энэ намрын чуулганаар Улсын Их Хурлын сонгуулийн хуульд нэмэлт, өөрчлөлт оруулах тухай хуулийн төсөл, Улс төрийн намуудын тухай хуулийн төслийг хэлэлцэнэ гэж ойлгож байна. Аливаа улсын төр нь тогтвортой байх, төрийн бодлогын залгамж чанарыг тууштай хадгалан хэрэгжүүлэх, улс төрийн намыг нэг компаниас хараат бус байдлаар төлөвшүүлэх зэрэг асуудал  нь улс төрийн намуудын хөгжил, сонгуулийн тогтолцоо, журмаас шууд хамаарч байдаг. Олон намын тогтолцоо нь ардчиллын үндсэн зарчмуудын нэг мөн гэдгийг онцлон тэмдэглэж байна. Гэхдээ улс төрийн олон намын тогтолцоо нь улс орны эрх ашгийн эсрэг явуулж буй үйл ажиллагааг халхлан зөвтгөгч, иргэдийг, улмаар нийгмийг хагаралдуулагч, гүжирдлэг гүтгэлгийг захиалагч, эсхүл үйлдвэрлэгч, байнгын тогтворгүй байдлыг өдөөгч, хөгжлийг саатуулагч хүч болж таарахгүй. Одоогоор “Улс төрийн намуудын тухай” хуулийн төслийг шинэчлэн боловсруулах ажил ид явагдаж байна. МАХН бусад намуудтай энэ чиглэлээр олон удаагийн уулзалт, ярилцлага зохион байгуулсан, цаашид ч идэвхтэй хамтран ажиллах болно.

Энэ намрын чуулганаар хүний эрхийг хамгаалах, хангах чиглэл бүхий Гэмт хэргийн улмаас учирсан хохирлыг барагдуулах журмын тухай хуулийн төсөл, Гэр бүл дэх хүчирхийллийн эсрэг хуулийн төсөл, Монгол Улсад хүний эрхийг хангах Үндэсний хөтөлбөр батлах тухай Улсын Их Хурлын тогтоолын төслийг хэлэлцэх гэж байгаа нь зүйтэй юм. 

УИХ эдгээр хуулийн төслийг нухацтай хэлэлцэн чамбайруулан сайжруулж батлана гэдэгт итгэж байна.

Монгол Улсын тогтвортой хөгжлийг хангах, хууль тогтоомжийг бүрэн хэрэгжүүлэхэд төр засгийн бүх шатны байгууллагын гар, сэтгэл нийлж ажиллах явдал урьд урьдынхаас чухал үүрэгтэйг онцлон тэмдэглэж байна. 

Монгол Улс, монголын ард түмэн хөгжин цэцэглэх болтугай.

Улсын Их Хурлын намрын чуулганы үйл ажиллагаанд амжилт хүсье.

Анхаарал тавьсанд баярлалаа.

